
ПОМЕЃУ ПРОФЕСИОНАЛИЗМОТ И АМАТЕРСКИОТ
ЕНТУЗИЈАЗАМ

Невладиниот сектор во Македонија, после повеќегодишно делување, стана 
препознатлив сегмент на нашето општествено секојдневие. Kако трет столб во 
системот, тој сé повеќе се наметнува со својата улога и влијание врз 
демократските процеси. Со етаблирањето и развојот на секторот во нашето 
општество, динамиката на настаните придонесе поголем број на организации и 
активисти на граѓанскиот сектор да се најдат на крстопат при што треба да 
одлучат за начинот и патот на своето идно делување во секторот. Ова не значи
дека изминатите години беа доволно време за да се створат неопходните 
предуслови за зрело размислување во НВО секторот во однос на своето идно 
моделирање и профилирање, туку дека засега има основи за размислување кон 
можните насоки и предизвици на НВО активизмот во земјава со цел НВО секторот 
да стане релевантен фактор во нашето општество.

Иако сме „пионери“ во однос на НВО активизмот во развиените 
демократии, сепак сме сведоци дека на глобално ниво невладиниот сектор има
посебен подем токму во последните 10 години одбележани со глобалното
политичко и економско здружување. Глобалните процеси на зближување на 
политички и економски план, проследени со многуте контрадикторни воени 
настани и хуманитарни катастрофи, во одредени периоди имаа потреба од 
масовно вклучување на граѓанскиот сектор и неговото делување како коректор и 
подржувач на одредени процеси. Без намера за вреднување на поединечни 
организациски структури и нивни акции, констатациите укажуват дека во 
невладиниот сектор сé повеќе се ангажираат луѓе од разновидни профили и 
експертиза . Потребите за ангажман на се поголем број луѓе произлегуваат од 
сложените и меѓусебно поврзани настани во светот, кои неминовно влијаат едни 
врз други и предизвикуваат промени во општествениот начин на живеење. 
Бидејќи луѓето се природно отпорни на промени и нерадо ги прифаќаат 
влијанијата кои носат со себе нови предизвици или промени во секојдневието, се 
поставува прашање колку невладиниот сектор има удел врз овие промени,
односно дали НВО секторот е спремен да планира - според природата на своето 
делување - позитивни промени кај целната група за да го подобри животниот 
стандард кај обичниот човек. 

Доколку ова прашање се постави на дневен ред во нашите организации 
веднаш како последователно прашање ќе се постави начинот на кој невладините 
организации најквалитетно можат да се соочат со планирањето и 
предизвикување на промени кај целните групи. Консеквентно на ова се отвора 
ланец на прашања и анализа на актерите во однос на крајните граници и 
можности за делување во општеството. Дилемите се од различен карактер, 
почнувајќи од нужното следење на политичко-економските случувања, 
проценување и анализа на истите, потребите за стекнување соодветно знаење и 

вештини за справување со проблемите и предизвиците кои останатите два 
општествени столба ги произведуваат, превземање на соодветни мерки или 
активности за да се избалансираат или неутрализираат негативните влијанија во 
системот итн. Спиралата на прашања, можни одговори, претпоставки и идејни 
решенија може да се развиваат до бескрај, без реални можности за дефинитивен 
или уникатен одговор на динамиката на промените, но сепак во човековата 
историја докажано е дека поуспешни се оние луѓе или групи кои се чекор 
понапред од останатите, особено во делот на планирање и градење на системи на
претпоставки.

МЕНАЏМЕНТ И СТРАТЕГИЈА

Зборот стратегија или стратешко планирање, иако влече корени од 
воената терминологија, денес се користи во сите области на делување почнувајќи 
од бизнисот, политиката, невладиното организирање, во работата на разни 
институции итн. Зборот „менаџмент“ беше „нечист“ и туѓ за актерите во
невладиното делување само поради тоа што менаџерите беа долго време 
препознатливи како синоним за бизнис и профит, а во согласност со тоа гордите 
НВО активисти избегнуваа да бидат приврзаници на комерцијалното делување во 
непрофитните активности и цели на невладиниот сектор. Станува збор за период 
од пред дваесетина години, и за наша среќа денес двата термини се незаменливи 
зборови во нашето секојдневно работење. Денес сите сме свесни дека 
управувањето (менаџментот) на нашите организации е најважниот дел од
нашите структури - дел од кој најмногу зависи успехот и угледот на една 
организација. Менаџментот, во комбинација со своите развојни стратегии, го 
гради својот организациски кредибилитет и мандат во опкружувањето каде што 
делува. Менаџментот е комбинација на човекови ресурси и вештини, кои низ 
хиерархиска поставеност и дисциплина ги остваруваат личните и организациски 
интереси. Менаџментот како структура треба и мора да се прилагодува кон 
опкружувањето и контекстот на потенцијалите кои ги поседува, да има баланс 
помеѓу компактна и флексибилна форма на тимска работа, но сепак да има и 
соодветна форма  на „воена“ дисциплина и хиерархија доколку сака да успее во 
својата работа. Поради сето спомнато денес не познаваме идеална форма на 
менаџмент структура која гарантирано успева, туку имаме мноштво на избори и 
комбинации од факторите човек, вештини, можности и потенцијали. Поради 
разновидноста и влијанието на многуте фактори во нашите системи, почнувајќи 
од микро, па сé до макро опкружувањето, стратешките планови секогаш содржат 
генерални политики и програми, кои главно се базираат врз претпоставки за тоа 
како разните сегменти во системите на разни нивоа ќе се однесуваат или 
реагираат на одредени промени. Така, стратегиите не можат да навлегуваат во 
длабоки и конкретно дефинирани дејствија, туку се движат во глобални рамки и 
се обидуваат приближно да ги насочат заедничките напори на одредена
структура (читај менаџмент). Оправдувањата за ваквото однесување на 
менаџмент структурите кон стратешкото планирање е во следното: како прво,
преку глобалното планирање менаџментот си обезбедува широко поле за работа, 
односно не се ограничува; и второ, си креира „алиби“ позиција во случај на 



НВО активизмот во нашата организација                      од Надир Реџепи

4/9

евентуален неуспех или неисполнување на одделни делови на стратешките 
планови. По однос на втората оправданост, доколку стратегиите содржат 
конкретни дејствија и чекори во одредена временска рамка, тогаш структурите за 
менаџмент и имплементација ќе мора да работат максимално идеално, односно да 
ги отстранат сите можни ризици и да ги предвидат сите непредвидливи настани 
(што секако е неостварливо). Сепак, менаџерите при градењето на стратешките
планови поставуваат одредени индикатори како мерило за успехот на нивните 
перформанси, кои во најчест случај се репери на поставените стандарди за 
организацискиот напредок. Индикаторите или поставените репери се всушност 
планираните промени кои треба да се случат во одреден временски рок. 
Константното соочување со промените при планирање, имплементација, 
адаптација и прилагодување на новите процеси во секојдневието на менаџментот 
ја притиска организациската структура да размислува за сите можни предизвици 
во секојдневното работење. Притоа, некогаш претпоставките се случуваат во 
поголем или помал обем сразмерно планираните промени, така што 
организацијата во своето вреднување на конечните резултати не секогаш ги 
искажува вистинските резултати или промени. Ова се должи пред сé на 
субјективниот пристап на секоја структура која се грижи за својот углед во 
средината и пред партнерите, како и поради доза на релативен реализам во 
прикажувањето на организациските постигнувања. 

КЛУЧНИ ФАКТОРИ НА УСПЕХОТ

Кога организациската структура има потреба да ги дистрибуира своите 
перформанси надвор од својата средина таа нужно ги идентификува своите 
примарни столбови и целни групи на своето делување. Колку организацијата е 
поблиску до своите „бизнис“ столбови дотолку шансите за успех стануваат 
поголеми и се претвораат во клучни фактори на успех. Овие клучни фактори
може да бидат дефинирани како фактори кои имаат големо влијание врз 
организациската конкурентност. Во контекстот на приватните компании 
претпријатија клучните фактори на успехот се препознаваат преку прашањето: -
Што е она посебно што на нашите клиенти им треба , го сакаат или очекуваат од 
нас? Во НВО контекст, истото прашање може да биде: - Што е она кое нас нé прави 
посебни за нашата целна група?

Она што невладините организации мора да го прават е редовно да ја 
скенираат средината каде што делуваат, односно своите примарни корисници ги 
издвојат од секундарните и се обидат да ги проценат влијанијата на 
организациските постигнувања според организациските цели и капацитети. 
Ваквата пракса ќе ја обелодени неформалната моќ на структурите и нивната 
меѓусебна зависност. Притоа, мошне важно е да се знае дека актуелниот успех или 
моќ на било која организациска структура не мора да значи дека е правилно 
насочен или воспоставен и дека врз успехот или неуспехот на организацијата 
влијаат мноштво на надворешни и внатрешни фактори. Исто така што поскоро 
организацијата има поставено јасно поставена цел во однос на своето стратешко 
патување во развојот, дотолку полесно и побрзо ќе стигне до своето одредиште, а 
при тоа вешто ќе се справува со сите пречки и предизвици на тој пат. На пример, 

на комерцијално поставените цели на организациските структури им е полесно 
да го мерат и споредуваат својот развој следејќи ги своите годишни буџети, 
финансиски извештаи, продажбата на нивните производи или услуги итн. Во 
невладиното организирање овој процес е донекаде поразличен. Повеќето 
невладини организации делуваат врз основа на својата мисија, која е поставена од 
група на луѓе кои имаат слични ставови, верувања и вредносни норми. Успехот на 
невладината организација зависи од нивото на остварување на организациската 
мисија, која не секогаш е разбрана од и насочена на приоритетите на поголем број 
на луѓе. Додека кај комерцијалните организации профитот значи се или ништо, 
кај невладините организации секогаш има дози на субјективно вреднување на 
сопствениот успех токму поради фокусирањето на мисијата на приоритетите на 
мала група луѓе а која често е несоодветно перцепирана од  граѓаните. 

Покрај овие две спротивно поставени стратешки цели кон развојот, и 
двата типа на организирање имаат една заедничка цел – својот опстанок. Еднаш 
воспоставената организациска структура, било профитно или непрофитно 
ориентирана, се стреми што подолго да функционира во системот заради 
остварување на своите потреби и интереси. При тоа, во стремежот што подолго да 
преживеат на пазарот, организациите често ги менуваат своите вештини, 
капацитети, работење или со еден збор се прилагодуваат на потребите на 
клиентите/опкружувањето. Така, доколку производот на една компанија не се 
продава или не е интересен за потрошувачите, таа веднаш реагира и започнува да 
произведува друг производ или истиот го прилагодува. Слично на тоа, кога 
невладината организација увидува дека нема веќе доволно интерес за нејзините 
услуги или мисија, таа мора брзо да изгради нова - адекватна на потребите на 
своите корисници. 

МЕНАЏМЕНТ – РАСТ И ПАД

Нашите искуства кажуваат дека при градењето на нашата организација
често не сме биле свесни за одредени состојби, а кои неизбежно ги „преживеавме“ 
при организацискиот развој. Иако раководството несвесно преоѓа од едно ниво на 
развој во друго, тоа сепак со тек на времето мора да прифати одредени правила и 
норми на однесување, со цел поставување на систем или структура на 
одговорности и процедури. Тука повторно имаат влијание многу различни 
фактори, така што комбинацијата на човекови и материјално-технички ресурси 
во одредена временска рамка имаат две можни насоки: развојна и стагнациска, 
при што втората води до распад на структурата. Во денешно време и двата 
процеси се одвиваат паралелно во нашето секојдневие и токму тоа дава посебна 
динамика врз промените на сите нивоа. Успешните структури забрзано грабаат 
кон врвот, додека неуспешните повторно и повторно се обидуваат да бидат 
успешни и функционални. Сето ова резултира во отворен натпревар и 
конкурентност меѓу организациите. 

Она што сите ги интересира е првиот дел од приказната, односно како да 
се биде дел од успешните модели на организирање и како подолго да се задржи 
трендот на позитивен раст. Тоа значи континуирано учење и следење на 

севкупните движења во политичкиот, економскиот и социјален сегмент на 
општеството од страна на менаџерските структури и правовремено реагирање 
или креирање на соодветни услуги и производи. Растот на одредена компанија 
или структура зависи од многу фактори, но повторно факторот човек е 
најважен и го има централното место во целиот процес. Успешните модели на 
организирање се пример за оние кои се трудат да им се придружат и често во тој 
натпревар се случуваат смени на врвот на успехот. Спремноста на 
организациите/компаниите да се справуваат со континуиран раст во многу 
влијае врз оддржливоста на истите. Веќе неколку пати е спомнато дека 
оддржливоста на организациските структури во голем дел зависи од 
управувањето со ресурсите кои се на располагање. Во последно време покрај 
човековите и материјалните ресурси, сé повеќе сме сведоци дека и не-
материјалните ресурси имаат големо влијание врз нашата работа. Сé повеќе е 
очигедно дека дури и кога имаме финансии и техничка опрема, експерти и 
вештини во нашето членство, сето тоа нема да биде ефикасно и успешно доколку 
организацијата/структурата нема доволно кредибилитет или пристап кај 
целната група. Во нематеријалните ресурси спаѓаат и добрата волја/ентузијазам, 
репутација/углед, легитимитет и други особини кои се градат со тек на времето и 
делувањето на одредена структура. 

КРЕДИБИЛИТЕТ И ЛЕГИТИМИТЕТ НА НВО 
АКТИВИЗМОТ

Во последно време, во дијалогот со државните институции, често се 
поставува прашањето  за кредибилитетот и легитимитетот на НВО секторот при 
донесување на политики или одлуки кои се однесуваат на одредена група на 
граѓани. Притоа, најчесто се прашува кој е легитимниот претставник на 
одредена целна група, кој и како ги делегирал НВО активистите да застапуваат 
граѓански групи/заедници...причината за ваквиот однос на администрацијата во 
повеќето државни институции потекнува од мноштвото на предлози и дадени 
идеи од граѓанскиот сектор како можни решенија на одредена проблематика. Ова 
најчесто ги збунува вработените во државните институции и става во дилема 
околу прашањето кој предлог е подобар или релевантен како решение. Сосем 
разбирливо, поради немањето на доволно информации од терен, дополнително 
лимитирани од законските норми и политичките приоритети, институциите 
прават обид да се „маскираат“ позади крутите бирократски формалности и 
повикуваат на својот легитимитет и одговорност во општеството, без притоа да 
направат обиди за разбирање на граѓанскиот концепт и неговото право за 
учество во процесот на креирање на јавни политики. Наместо да се искористи 
богатството од идеи и предлози на граѓанскиот сектор, кој секојдневно е со 
граѓаните на терен, државните институции најчесто преферираат да имаат 
одреден круг на организации кои успеале да изградат кредибилитет и 
„легитимитет“ за одредена проблематика. Ова не е нова и само за наши услови 
својствена појава, туку ја има и се случува и во поразвиените демократии. 
Единствената разлика е во тоа што граѓанскиот сектор во развиените демократии 
има доволно препознатлив кредибилитет и легитимитет, со јасно споделување на 

одговорноста и инвентивноста во решавањето на граѓанските потреби. Нема 
монопол во застапувањето и партиципацијата при процесот на донесување 
одлуки/политики туку се прават напори целиот процес да биде што е можно 
поширок и потранспарентен за да даде можност на поголем инпут од граѓаните, 
кои се крајните корисници и реализатори на донесените политики. 

Големата разноликост на идеи или диверзитет на граѓанскиот сектор не 
смее да биде пречка на сопнување за државната администрација, ниту пак 
оправдание дека граѓанскиот сектор не е компактен во своите идеи и приоритети. 
Токму спротивно на ова, не ретко се случува за една иста законска одлука или 
политика на државата, во една иста институција, од различни хиерархиски нивоа
да се добијат различни толкувања и ставови. Во вакви околности токму 
граѓанските организации имаат право да бидат „бунтовници“ и дежурни 
критичари на институциите поради недоволната внатрешна искоординираност 
и разбирање на тековните политики. Сепак, за да не дојде до забуна дека НВО 
секторот треба да ја има секогаш оваа улога на критичар, граѓанските 
организации исто така имаат кредибилитет и легитимитет да ги исправат 
пропустите и внатрешните аномалии на државниот апарат, потсетувајќи ги како 
нивното однесување се рефлектира врз одредена група на граѓани. Токму овде 
лежат аргументите за НВО кредибилитетот и легитимитет, не давајќи и на 
државната администрација да се релаксира и прикрива позади бирократските 
процедури како можно алиби за слабите резултати. 

Понатаму, како следен аргумент за кредибилитетот и легитимитетот на 
НВО секторот е непристрасноста. Општо познато е дека политичките елити, кога 
се на власт носат агенда со приоритети за бенефит на својот електорат, најчесто 
мнозинството во една држава, заборавајќи ги потребите на останатите граѓани. 
Граѓанските организации раководени од потребите на своите целни групи се исто 
така заинтересирани да ги вклучат нивните интереси во севкупните политики 
на системот и субјективно делуваат во дијалогот со државата. Во тој процес тие 
се субјективно раководени, но во исто време непристрасни во однос на 
добивањето подеднаков бенефит на сите корисници од одредени политики или 
владини мерки. Самата природа на НВО активизмот стреми да оствари услови за
што поголем број на граѓани да имаат бенефит од тековните политики во 
системот. 

НОВИ СТАНДАРДИ ЗА САМООРГАНИЗИРАЊЕ

Човекот како социјално битие има потреба да се организира во групи на 
интерес. Потребите за тоа се од различит карактер но сепак како заеднички 
именител во самоорганизирањето (читај здружувањето) секогаш се јавува 
вредносниот систем или потребата за реакција на групата кон одредени 
општествени појави. Класично политиката здружува идеали (себе- промовирање 
и желба за моќ), бизнисот-пари (повторно желба за моќ, плус профит) додека НВО 
активизмот манифестира „отпор“ кон кон двата столба за да не бидат 
предоминантни во системот. Поинаку кажано, преку НВО активизмот граѓаните 
вложуваат напори да ја намалат моќта и доминацијата на политичките елити и 

бизнис кругови затоа што предолгото поседување на власт и доминација
произведува девијации во системот на живеење. НВО активистите се повикуваат 
на човековите права и правото на еднаквост помеѓу сите луѓе, етичките
вредности, слободата на мислење и изразување и многу други права како 
аргументи за убедување на моќниците за да донесат правични и хумани одлуки. 
Намерно е изоставено да се каже што здружува граѓанскиот (НВО) активизам 
пред сé поради тоа што разноликоста, мотивите и формите на здружување се 
толку многубројни што е многу неблагодарно да се генерализираат и стават во 
некоја рамка како претходните два општествени столба. Она што со сигурност 
може да се тврди за НВО активизмот е дека тој е своевиден коректор во едно 
општествено уредување и дека ги до(по)полнува скоро сите празнини во 
системот, кои за политичките и бизнис елити се „невидливи“ односно помалку 
важни. 

Процесот на глобализација и новите гео-политички промени во светот, 
особено по падот на Берлинскиот зид, наметнаа нови приоритети и правила на 
игра, во кој големите сили доминираат на економски и политички план со своите 
приоритети. Обичниот граѓанин е преоптеретен со информации кои брзо 
стигнуваат од едниот до другиот крај на светот. Информациите сé повеќе 
стануваат извор на заработувачка за професионалците во сите три сектори. 
Меѓутоа, ако ја споредуваме моќта и влијанието, како и бројот на 
професионалците во трите сектори, неминовно ќе заклучиме дека граѓанскиот 
сектор е во незавидна позиција. Нео-либерализмот сé повеќе ги зближува 
политичките и бизнис елити и тоа е водечката спрега во денешно време која 
раководи со природните ресурси. Според Франсис Фукујама, овој процес започна 
при крајот на 80-тите и беше главниот иницијатор на глобализацијата и 
забрзаниот развој на технологијата. Во иделошки смисол, нео-либерализмот 
означува „крај на човековата историја“ односно последна форма на владеење и 
општествено управување кое ќе ги нема ирационалните однесувања на 
управување од времето на монархиите, капитализмот и социјализмот. Денес 
либералните демократии се очигледно ослободени од овие фундаментални 
спротивности, пред сé благодарение на решавањето на принципите на слобода и 
еднаквост на поединците, проследени со делумно решавање на социјалните 
проблеми. Последователно на ова, либералните демократии се отворени за 
натпревар на економски и политички план во кој сепак стандардите ги 
наметнува мнозинството. Притоа, неизбежно се формираат хиерархии (центри) 
на моќ кои меѓусебно кореспондираат во зависност од позицијата и актуелното 
внимание во јавноста. Третиот сектор, со сите свои капацитети и моментален 
професионализам е во сенка на политиката и бизнисот. Тој засега понекогаш 
делува во интерес на едниот или вториот сектор, најчесто во име на обичниот 
обесправен граѓанин, но сé потешко се справува кога интересите на двата сектора 
се заеднички проблем на целната група. Токму ова наметнува потреба за нови 
стандарди во само-организирањето на граѓаните и битката за враќање на 
идеологијата во агендата на елитите. Транспарентност и отчетност на владите, 
граѓанско учество, корпоративна одговорност и еколошка свест на големите 
концерни се посакуваните стандарди во насока на заштита на обичниот граѓанин. 
Граѓанскиот сектор мора соодветно да одговори на овие предизвици, пред сé

преку својот професионален и сериозен ангажман. Натпреварот за фондови мора 
да се трансформира од филантропија во законска регулатива, за да сите три 
сектори ја споделат одговорноста но и улогата поради која постојат.      


